Til minningar um Jón Hilmar Sigurðsson.

Að gefast upp eru orð sem ekki voru til í lífsbók Jóns frænda míns.  Enda fór það svo að lífsgöngu hans lauk er hann svaf værum svefni, líklega hefur almættið ekki treyst sér í baráttu við hann.  Baráttugleði og bjartsýni Jóns var með eindæmum og okkur hinum til eftirbreytni.  Vol eða væll voru honum ekki að skapi, hann tókst á við hverja brekkuna á fætur annarri og bognaði ekki þó á móti blési.

Dugnaður, ákafi, áræðni og sjálfstæði, kryddað með hæfilegum skammti af þrjósku og léttri lund einkenndi Jón.

Jón var systkinabörnum sínum nánari en gerist og gengur með frændur.  Hann var barnlaus sjálfur en ég hef grun um að hann hafi litið á okkur sem sín eigin.  Hann hafði enga sérstaka gleði af smábörnum en áhuginn varð þeim mun meiri þegar við uxum úr grasi og virtist þá sem áhugi hans væri óþrjótandi á því hvernig okkur gengi í námi, starfi eða daglegu amstri.  

Það var þungt högg þegar Jón lamaðist í vinnuslysi í Úthlíð.  Bóndinn og íþróttamaðurinn þurfti að venda sínu kvæði í kross og hefja nýjan kafla í lífsbókinni.  Mér eru minnistæðar heimsóknir til Jóns á Grensásdeildina og Reykjalund þar sem hann var í endurhæfingu.  Útlitið var ekki bjart og hefði margur bugast og gefist upp en Jón var ekki á þeim buxunum.  Þrotlausar æfingar gerðu honum kleyft að verða sjálfbjarga á ný þó svo að hann væri nú bundinn við hjólastjól það sem eftir var.  Eftir að hafa lokið námi hóf Jón nýtt ævistarf sem var kennslan.  Jón naut sín í kennslunni og hef ég heyrt frá mörgum fyrrum nemendum hans hversu vinsæll kennari hann var.

Náttúran var Jóni hugleikin og var hann hafsjór af fróðleik hvort sem var um jurtir eða dýr.  Hann myndaði blóm, sauðfé og hross og gerði heimildarmyndir þar sem hann var í hlutverki leikstjórans, klipparans og las textann sjálfur.  Allt gert af sama ákafanum og dugnaðinum sem einkenndi Jón.

Systkini Jóns og fjölskyldan öll hefur staðið þétt við bakið á honum og í raun einstakt hversu samheldinn þessi hópur er.  Jón naut sín vel á stundum þegar stórfjölskyldan kom saman og auðséð hversu vænt honum fannst um fólkið sitt.  Hin síðari ár var góð vinkona, Guðný Guðnadóttir við hlið Jóns og áttu þau ákaflega vel saman.   Hvergi naut Jón sín þó betur en í sveitinni og hafa þau Guðný og Jón átt góðar stundir saman í bústaðnum hvort sem var að vetri eða sumri.

Á kveðjustund er gott að minnast alls þess sem Jón gaf af sér og  kenndi okkur samferðafólki sínu.  Við Sigurður og dætur okkar sendum Guðnýju og systkinum Jóns okkar innlegustu samúðarkveðjur.  Ég kveð góðan frænda minn með erindi úr Hulduljóðum Jónasar Hallgrímssonar, sem mér finnst nú eiga svo vel við.

Faðir og vinur alls, sem er,
annastu þennan græna reit.
Blessaðu, faðir, blómin hér,
blessaðu þau í hverri sveit.
Vesalings sóley, sérðu mig?
Sofðu nú vært og byrgðu þig.
Hægur er dúr á daggarnótt.
Dreymi þig ljósið, sofðu rótt!
(JH)

